
   Эс марччĕ пĕрремĕш, эс мар юлашки, тен...

Паллах, кунпала каппайни килĕшмест.

Анчах ку таран эс манран юлман шит те,

Пĕр çавăншăнах çак сăвва тивĕç эс.



Ăçта эп пырсан та — çĕршыв ал тымарĕ

Тапатчĕ ман сисĕмсĕр мар ӳтĕмре.

Анчах никам майлă та чунăм выртмарĕ:

Сан хыççăн пурне те тиркет пек чĕре.



Кĕслен эп пуçларăм, сăрнайăн ĕнертĕм,

Эп пултăм трибун халăх ушкăнĕнче.

Анчах сан çинчен калаймарăм пĕрне те,

Эс шав ман ăшра пурăнаттăн пĕччен.



Пуçтах тĕнчекасмăш, хастар çул çӳревçĕ,

Сăрлавсăр артист, ывăнми çăмăлттай —

Эп куртăм йăлтах: çил ман витĕр вĕретчĕ,

Лӳшкетнĕ сив çумăр мана хăмăлта.



Эп аслă çулсен хĕрринче çĕр каçаттăм

Сурат çумнелле йăпшăнса сăввăмпа.

Мĕскер эп тĕнчешĕн? Тусан пĕрчи, атом.

Анчах эс хистеттĕн: шыра çĕн шăпа!



Эп пулăçăсен киммипе Атăл урлă

Вашлатнă, çунан вутсене виртлесе.

Эп пулнă хаваслă, салхуллă та пулнă,

Сана, ăшăмри пĕр сана итлесе.



Эс марччĕ пĕрремĕш, эс мар юлашки, тен,

Ма тин пытарас: эп сăпайлă пулман.

Анчах ку таран эс манран юлман шит те.

Санпа, пĕр санпа çĕкленет кăмăл ман.

  